
 

 

 

 

 

Selasa, 26 Maret 2024 

Ogen: Lukas 22:63-65 

 
  

Jesus Igombang-gombangi 



 
 

esus e me sekalak tokoh inganta erlajar i bas ndalani 

kegeluhen. I bas perdalanen geluh lit nge lalap kiniseran 
sinialaken. Lit deba kiniseran erkiteken ulih perbahanenta, 

tapi lit ka kiniseran labo bekasta nuan. Jesus ngalaken kiniseran 
labo erkiteken ulih perbahanenNa. Kai saja sinialaken Jesus? 
Igombangi, ipepeki, ncubai dingen icikuraki. Tuhu mbue 

kiniseran sinialakenNa. Kiniseran e la sada-sadai reh tapi sekali 
reh me kerina. Mesui, latih dingen mberat kel si man alankenNa. 

Bas paksa si e la lit si ngapuli dingen si mbela kai si jadi bas 
diriNa. Tuhu-tuhu si sada kel ia bas kiniseran si bage rupana. E 
pe igengkenNa, la erbalas dingen la lit sada kata pe ranan 

sindarat bas IA nari nuriken pembelan diriNa. Teridah 
kepatuhenNa man Dibata. Megombang kalak e man baNa 
aminna pe ndube ipehaga kalak kel IA. 

Paksa tenengta wari enda mabai kita ngidah erti passion. 
Passion ertina kiniseran. Bas ngelakoken si mehuli, si benar, si 

bujur maun ialoken nge si la mehuli. Banci jadi igombangi ka 
me pe kita, isalahken dingen icikuraki. Ipalidken si la benar man 
banta. Selaku manusia tentuna mesui kel nge niakap bali ras 

Jesus si enggo ngalaken si bage rupana. La terjeng kulana 
terluka tapi seh ku bas pusuhna pe mesui. Sabap ituriken me si 
la benar kerna diriNa, janah igombangi kalak kel IA tupung si e. 

Genduari uga dage sikapta bas ngalaken si bage rupana? 
Megenggenglah. Jesus la kiam i bas kiniseran e. IgengkenNa, 

tetap tenang dingen erpengendes man Dibata. I bas ngelakoken 
pelayanen entah i bas ndalanken kebenaren maun kalak 
sideban sigejapken nge lit kalak megombang. Idahna 

kegeluhenta langa bo kuh kel, langa pentar, ngudasa denga ras 
sidebanna. Jesus inganta erlajar, ula kiam bas perbeben, ula 

tadingken. Tapi dalanilah ras Jesus, iprosesNa kita seh bas 
paksana pagi ipemuliakenNa me kita. Setia dingen patuhlah 
aminna pe paksana kiniseran e jadi bas kegeluhenta.   

J 

 “Jesus megenggeng, kita pe megenggenglah” 



 
 



 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



 

 

 

 

 

 

 

 

 

 

 

 

 

 

 

 

 

 

 

 

 


